
Наманган - гуллар шаҳри! Ушбу ном шаҳарга шунчаки берилган эмас. Ҳар бир кўча, ҳар бир ҳовли гуллар билан безатилади, ҳар бир хонадон махсус тувакларда ва гулзорларда ўзларининг гулларини етиштиришади.
Фестиваль йирик туристик тадбир ҳисобланади. Уни ташкил этишдан мақсад ҳам вилоятда гулчиликни ривожлантириш орқали ички ҳамда халқаро сайёҳлар оқимини кўпайтиришдан иборат.  
Наманганда гулчилик соҳасини ривожлантириш учун Наманган вилояти ҳокимлиги томонидан барча шароитлар яратиб берилмоқда. Наманган шаҳрида гулларнинг янги навларини яратиш, уларни клонлаш ва турларини хилма-хил қилиш буйича уз лабораториясига эга бўлган Гулчилар ассоциацияси ташкил этилган. Бу ерда иссиқхона хўжаликларида Наманганлик гулчилар мингдан зиёд бир йиллик, кўп йиллик ва бошқа турдаги хилма хил гуллар парвариш қилишмоқда.
“Гуллар Фестивали - 2024" доирасида байрам тантаналари  Наманган шаҳридаги Заҳириддин Муҳаммад Бобур номли маданият ва истироҳат боғи, Давлатобод туманидаги Марказий Осиёда ягона бўлган "Афсоналар водийси" тематик парки ҳамдa фестивал арафасида илк бор меҳмонларни қарши олаётган “Янги Ўзбекистон боғи”да нишонланади.
    	Шу ўринда таъкидлаш жоиз, Намангандан ўтказилаётган анъанавий "Гуллар байрами" 2018 йилдан бошлаб "Гуллар фестивали" мақомини олди. Унда нафақат Ўзбекистон, балки қўшни мамлакатларнинг гул етиштирувчилари ҳам иштирок эта бошладилар. Бундан ташқари, ушбу фестиваль чет эл оммавий ахборот воситалари вакиллари ва фестивалда иштирок этиш истагини билдирган сайёҳлар ўртасида катта қизиқиш уйғотди.
      	Ўтган 2022-2023 йилларда Наманган шаҳри дунёнинг 50 дан ортиқ мамлакатларидан сайёҳлар ва ОАВ вакилларини қабул қилди.  Бу йил Наманган 63- халқаро “Гуллар фестивали"ни нишонламоқда ва шу сабабли байрамга тайёргарлик қизғин олиб борилди. Фестиваль кўлами янада кенгайди. Ушбу байрам доирасида “Янги Ўзбекистон боғи”, Заҳириддин Муҳаммад Бобур номидаги маданият ва истироҳат боғи ҳамда “Афсоналар водийси” тематик паркида 30 млн. тупдан ортиқ гуллар экилди. Наманган шаҳри бўйлаб экилган гуллар билан ҳисоблаганда 40 млн. донани ташкил этади.  
      	
Фестивал гуллар билан безатилган замонавий ва тарихий енгил автомобиллар ва бошқа турли ҳаракатланувчи техникаларнинг вилоят марказий кўчалари бўйлаб парад бўлиб ҳаракати билан бошланади. Барча транспорт воситалари (200 дан ортиқ) табиий гуллар ёрдамида ўзига хос композиция билан безатилган бўлади ва Наманган халқаро аэропорти олдидан Заҳириддин Муҳаммад Бобур номли боққа қадар 10 км. дан кўпроқ масофани босиб ўтади.
Шунингдек, фестивал доирасида Наманган шаҳри аҳолиси ва меҳмонларига халқаро модалар ҳафталиги, фольклор гуруҳларининг чиқишлари, ҳунармандлар кўргазмаси, санъат асарлари,  лазер,  дрон, иллюзия ва талант шоулари, ҳалқаро этноспорт, “Назм ва наво” ҳамда кулгу-аския кечалари, 80-90 йилларнинг ретро қўшиқларидан   ўрин   олган   дастурлар, болажонлар учун цирк томошалари, аттракцион ҳамда бошқа кўнгилочар ўйинлар намойиши бўлиб ўтади. Ландшафт дизайни мутахассислари ҳам ўз санъат намуналарини намойиш этадилар. Иштирок этиш истагини билдирган корхона ва ташкилотлар дизайннинг ўзига хослиги ва гулларни безаш маҳорати бўйича рақобатлашадилар. Шунингдек, Экибана ва гулдаста усталари беллашади. Ўтказилган танлов бўйича ғолиблар фестиваль  якунида Наманган вилояти ҳокимлиги томонидан қимматбаҳо   совғалар   билан   тақдирланади.  
Тантанали очилиш ва ёпилиш маросимлари бу йил янги фойдаланишга топширилган “Янги Ўзбекистон боғи”да  Ўзбекистоннинг таниқли ижодкорлари, эстраданинг машҳур юлдузлари иштирокида бўлиб ўтади.
Жорий йил байрам 19 майдан 23 июнгача давом этади. Шу вақт оралиғида Наманган шаҳрига 5 млн. нафардан ортиқ маҳаллий ва хорижий сайёҳлар ташриф буюриши кутилмоқда. 
Наманган    вилояти    Туризм   бошқармаси томонидан меҳмонларнинг фестиваль давомида сайёҳлик жойларига ташриф буюриш истагидан келиб чиқиб, бир нечта туристик маршрутлари ишлаб чиқилган.  Барча меҳмонхоналар, ресторанлар, кафелар, истироҳат боғлари ташриф буюрадиган сайёҳларга сифатли хизмат кўрсатишга тайёр. Ушбу     фестиваль         тинчлик,  меҳр-оқибат, маданият, адабиёт, дўстлик ҳамда яхши қўшничилик байрами ҳисобланади.

Наманган вилояти ҳокимлиги 
Ахборот хизмати.
